MODULOS DE MEDIO AMBIENTE


O obxectivo é facer un traballo de campo polas  distintas parroquias de Vigo, a partir das asociacións veciñais, no que se estudie a flora, fauna, paisaxe, clima e etnografía de cada territorio obxecto de estudio, recollendo ademais aqueles topónimos, usos, tradicións  e costumes relacionados cos elementos máis salientables do medio natural.  Estableceremos 5 módulos de traballo que pensamos reflicten os principais  eidos do medio natural. 

1. FAUNA 

· Nomes de lugar que proceden de animais (Zootopónimos). 

· Nomes de animais silvestres: mamíferos, peixes de auga doce e de auga salgada, moluscos, anfibios, réptiles, insectos, quirópteros,  vermes, crustáceos, etc.

· Nomes de animais domésticos, prestando atención á denominación das diferentes razas ou variedades domésticas que puidese haber. 

· Nomes dos métodos de caza e pesca de animais, así coma os nomes dos elementos e materiais empregados para elaborar os dispositivos de caza e pesca (trampas, lazos, construccións, nasas, trasmallos, etc).

2. FLORA 

· Os nomes de lugar relacionados coa vexetación (Fitotopónimos). 

· Nomes das árbores, arbustos, fungos, liques e plantas herbáceas silvestres.

· Nomes de formacións vexetais: bosques, matogueiras, prados, campos de cultivo,  fragas, devesas, etc.

· Nas parroquias costeiras os nomes das formacións vexetais costeiras (xunqueiras, marismas, dunas, arboredos, etc.), así coma os nomes das fanerógamas e algas que aparecen frecuentemente na liña de costa. 

· Os usos tradicionais que se lle deu ás algas e á vexetación costeira (alimento humano, alimento para o gando, rituais, lendas, etc.)

· Nomes das Plantas medicinais tanto silvestres coma cultivadas.

· Outros usos tradicionais das plantas silvestres e cultivadas, ademais dos medicinais (Etnobotánica): fertilizantes vexetais, ataduras, refuxios, xogos populares, ritos, lendas, meigallos, etc.  

3. AUGA

· Nomes de lugar que proceden das correntes de auga (Hidrotopónimos). 

· Recollida dos nomes que reciben as diferentes formas superficiais da auga: acuíferos, canles, augas subterráneas, charcas estacionais, encoros, esteiros, fervenzas, fontes artificiais, lagoas, lagos, mananciais, pozos, regos, río, torrentes, zonas húmidas, brañas, etc.

· Recollida dos nomes dos acontecementos climatolóxicos relacionados coa auga e a variación que sofren durante o ciclo anual: enchentas dos  ríos, períodos de seca, etc 

· Os nomes das diferentes formas atmosféricas da auga ó longo dun ciclo anual: precipitacións,  neboeiros, etc.

· Estudio dos usos tradicionais da auga nun territorio (parroquia).

4. PAISAXE, XEOMORFOLOXÍA E RELEVO.

· Topónimos dos accidentes orográficas da paisaxe (Orónimos): montes, vales, outeiros, rochedos, etc. 

· Os nomes que reciben as formacións rochosas (bolos, agullas, pías,etc.) que caracterizan unha paisaxe. 

· Topónimos derivados da natureza do terreo ou doutras peculiaridades paisaxísticas. 

· Nomes que reciben os diferentes tipos de chans derivados da súa aptitude para o cultivo. 

· Os nomes dos puntos cardinais, e dos elementos empregados para orientarse. 

5. CLIMA  E  CICLOS ANUAIS.

· Os nomes das variacións climatolóxicas e dos estados meteorolóxicas, tanto ó longo do día coma do ano. 

· Os nomes que reciben as estacións do ano e a cronoloxía destas estacións, así coma as posibles variacións locais que houber. 

· Os nomes dados ós estadios de producción agrícola en función da climatoloxía, dos ciclos estacionais ou dos ciclos lunares.  

METODOLOXÍA DE TRABALLO.

Contacto activo co barrio

Propoñemos un método de traballo baseado nunha didáctica activa e participativa, na que os participantes da actividade non sexan só suxeitos pasivos  receptores de información, senón que se lles proporán actividades para que tomen contacto coa realidade medioambiental, social, e cultural  dos seus barrios ou parroquias. 

Recollida de campo


O principal elemento de traballo está baseado na recollida de información mediante unha Ficha Etnográfico-ambiental, previamente elaborada, que lle permitirá ó participante ir tomando nota de tódolos elementos importantes de cada un dos módulos anteriormente apuntados. Deste xeito, a través da contacto oral cos habitantes da súa parroquia,  os participantes poderán recoller información de forma directa  sobre a toponimia e etnografía do medio inmediato no que viven.  Mediante a visita ós habitantes da parroquia o participante irá recollendo toda esta información, tomando contacto medio social e descubrindo un medio natural que xeralmente lle é alleo. 

Actividades complementarias

 Así mesmo,  durante os días de actividade, realizaranse outras actividades complementarias que terán por obxectivo analizar e aportar información complementaria sobre os datos que se vaian recollendo, e mesmo a procura dun achegamento máis profundo á realidade ambiental da parroquia. Dentro destas  actividades complementarias  tentarase fomentar unha conciencia activa fronte os problemas ambientais que se detecten durante a recollida de información. Entre estas actividades complementarias figuran: 

· Itinerarios botánicos e faunísticos.

· Visualización de Diapositivas (Diaporamas).

· Lecturas de textos de interese. 

· Visualización de Vídeos e CD-ROM.

· Realización de Catálogos faunísticos e florísticos. 

· Visitas a museos etnográficos e asociacións culturais que posúan fondos documentais e materiais de interese. 

· Debates.

· Redaccións.

· Xogos de simulación. 

Principios Didácticos


A desenvolvemento das actividades debe seguir os principios da moderna pedagoxía que procura unha serie de principios como son: 

· Aprendizaxe vivencial é dinámica.

· Traballo en grupo e elaboración do propio coñecemento. 

· Establecer vínculos entre os coñecementos previos e o novos coñecementos. 

· Aprendizaxe significativa e funcional. 

TEMPORIZACIÓN DA ACTIVIDADE.

O período para realizar as actividades propostas sería durante os meses de  outubro  a  decembro. Esto permitirá observar “in situ” gran parte da flora e fauna da que se pretende recoller información, así como percibir as variacións estacionais, climatolóxicas, productivas, paisaxísticas e medioambientais que se vaian producindo. 

